
ACTIVITIES OF TURKISH EMISSARS IN THE EMIRATE OF BUKHARA 

Abstract 

This article examines the entry of Turkish emissaries into the Bukhara Emirate in the late 19th - early 20th centuries, the 

activities of Turkish emissaries, their main goals and objectives, as well as the attitude of the ruling circles and officials of the 

Empire to the activities of emissaries. Historical facts about the territory of Afghanistan, which was the main platform for the 

influx of Turkish propagandists, and their support by the British government, were also revealed using archival materials and 

historical literature. 

Key words: Bukhara Emirate, Ottoman Empire, Turkish emissaries, “Panturkism”, “Panislamism”, propagandist, spy, 

bridgehead. 

 

ДЕЯТЕЛЬНОСТЬ ТУРЕЦКИХ ЭМИСАРОВ В ЭМИРАТЕ БУХАРЫ 

Аннотация 

В данной статье рассматривается въезд турецких эмиссаров в Бухарский эмират в конце XIX - начале XX веков, 

деятельность турецких эмиссаров, их основные цели и задачи, а также отношение правящих кругов и официальных лиц 

Империи к деятельность эмиссаров. Исторические факты о территории Афганистана, которая была основной площадкой 

для притока турецких пропагандистов, и их поддержке британским правительством также были выявлены с помощью 

архивных материалов и исторической литературы. 

Ключевые слова: Бухарский эмират, Османская империя, турецкие эмиссары, «пантюркизм», «панисламизм», 

пропагандист, шпион, плацдарм. 

 

БУХОРО АМИРЛИГИДА ТУРК ЭМИССАРЛАРИ ФАОЛИЯТИ 

Аннотация 

Ушбу мақолада XIX асрнинг охири ва XX аср бошларида Бухоро амирлигига турк эмиссарларининг кириб келиши, турк 

эмиссарлари фаолиати, уларнинг асосий мақсад ва вазифалари, шунингдек, эмиссарлар фаолиятига Империя ҳукмрон 

доиралари ва маъмурларининг муносабати хусусида тўхталиб ўтилган. Шунингдек, турк тарғиботчиларининг кириб 

келишида асосий плацдарм бўлган Авғонистон ҳудуди ҳамда Англия ҳукумати томонидан уларни қўллаб-қувватланиши 

билан боғлиқ тарихий фактлар архив материаллари ва тарихий адабиётлар ёрдамида очиб берилган.  

Калит сўзлар: Бухоро амирлиги, Усмонийлар империяси, турк эмиссарлари, “Пантуркизм”, “Панисломизм”, 

тарғиботчи, айғоқчи, плацдарм. 

 

Кириш. XIX асрнинг сўнгги ўн йилликларида 

барча мусулмонларнинг, барча туркий халқларнинг 

бирлашуви зарурлигига Усмонли турк байроғи остида 

ягона давлат бўлиш орқали қудратли империя тузишга 

оид қарашлар кенг тарқалганди. Албатта, бундай ғоялар 

ярим қарам давлат бўлган Бухоро амиригини ҳам четлаб 

ўтмади. Россия империясининг Ўрта Осиёни истило 

қилиши ва Бухоро амирлигининг вассал давлатга 

айлантирилиши Усмонли турк давлати томонидан 

Россияга қарши курашиш учун ушбу минтақа аҳолисини 

муқаддас урушга чорлаш ҳолатларининг кучайишига 

сабаб бўлди. Натижада, XIX асрнинг 70-90 йилларида 

Бухоро амирлари ва Турк султонлари ўртасида турли 

яширин муносабатлар кучаяди. Гарчи, давлатлар ўртасида 

расмий алоқалар етарли даражада олиб борилмаган 

бўлсада, диний, маданий, илмий, ижтимоий муносабатлар 

кучайиб борди. Усмонли турк давлатининг таъсири бу 

даврда Туркистон минтақасида, Бухоро амирлигида шу 

даражада кучайдики, Ўрта Осиё сиёсий ҳаётида етакчилик 

қилиш учун Усмонийлар империяси Россия билан 

рақобатчилик қила бошлаганлигини Россия 

империясининг махсус олий амалдорлари ҳам тан 

олганлар [12]. 

Мавзуга оид адабиётлар таҳлили. Россия 

истилоси Бухоро амирлиги сиёсий ҳаётида катта ўзгариш 

олиб келганди. Амирликнинг бу даврда Туркия билан 

анъанавий сиёсий ва дипломатик алоқалар узилиб қола 

бошлаган. Шунингдек, XIX аср давомида Бухоро 

амирларининг Турк султонини барча мусулмонларнинг 

ҳомийси ҳисоблаб, элчилик муносабатларини ўрнатиб, 

ўзларини Россия империяси истилосидан сақлашга 

қаратилган умидлари ҳам барбод бўлиб борганлигини 

кўриш мумкин эди [12]. Шундай бўлсада, Бухоро 

амирлари Истамбул ва Туркиянинг бошқа шаҳарларида 

теккелар қуриш орқали Туркияга турли юмушлар билан 

бориб қолган бухороликларни оғирини енгил қилиш, 

яшаш жойлари билан таъминлаш, кези келганда моддий 

таъминот билан ёрдам беришга ҳаракат қилганлар. Бухоро 

давлати томонидан қурилган теккелар ва уларни 

фаолиятини Россия империяси маъмурлари доимий 

равишда назоратга олишга уринганлар. 

XIX асрнинг 70-йилларидан бошлаб асосан савдо-

иқтисодий, маданий ёки зиёратчи кўринишида кириб кела 

бошлаган турк эмиссарлари бутун минтақада 

“Панисломизм” ва “Пантуркизм” ғояларини ёйишни йўлга 

қўйядилар. Туркистон ўлкасида ушбу ғояларни асосий 

маркази сифатида Бухорога алоҳида ўрин ажратилган. 

Гарчи XIX асрнинг 70-йилларига қадар минтақада 

Усмонийларнинг тарғиботчилари кенг жамоатчилик 

орасига кириб бормаган бўлсада, асрнинг охирида бу ҳол 

кучайиб аҳолининг турли табақаларида Турк султони 

таъсири ошиб борган. Ҳатто, янги аср бошларида ушбу 

ғоялар тарғиботи шу даражага етдики, Авғонистон 

давлати бу ғоялар ортидан биринчи жаҳон урушига 

Россияга қарши курашга киришишига бир баҳя қолганди 

[20]. 

XIX асрнинг 70-йилларида рус-турк уруши содир 

бўлиб, Усмонли турк давлатининг мағлубиятга учраши 

инглиз-туркларни Ўрта Осиё масаласида яқинлаштирган. 

Шу вақтдан бошлаб Россия империясининг мусулмон 

ўлкаларида турк эмиссарларининг диний тарғиботи 

кучайиб борганлигини кўриш мумкин. Бу ҳол нафақат 

Бухоро ва Туркистон ўлкасида, ҳатто узоқ Сибирдаги 

мусулмонлар орасида ҳам турк тарғиботчилиги 

кузатилган бўлиб, тарихий адабиётларда бу хусусда 

маълумотлар келтириб ўтилган[6]. 

Россия империясини Ҳиндистондан узоқроқ тутиб 

туришни мақсад қилган Англия Ўрта Осиёда хусусан, 

Бухоро амирлигида Усмонийлар салтанати тасири ошиб 

боришини қўллаб-қувватлаб турган. Разведка 

маълумотлари, 1879 йилда инглиз вакилларнинг Бухорога 

келганлиги, бу борада миш-мишлар тарқалганлиги, улар 

Кўлоб ва Бухоро йўналишида ҳаракат қилганлиги, бундан 

ташқари Шеробод орқали ғазналик авғон Даман 

Шермуҳаммад келганлиги, унинг икки хизматкори бўлиб, 

улардан бири Шерободдалигидаёқ, ўзларининг муҳим 

инсонни кузатиб кетаётганлиги карвонсарой эгаси 

Мансурбойга айтганлиги, саёҳатчилар Қаршига 

келганларида Шахрисабз, Бухоро, Самарқанд ва бошқа 

жойларда миш-миш тарқалганлиги, уларнинг мазмунига 

кўра, амир авғонлар билан учрашгани ва улардан бири 

сирли равишда қаергадир яширинча жўнатилгани, 

инглизлар Турк султони билан келишган ҳолда Амударё 

бўйида қалъа қуришлари кутилаётганлигини 1880 йил 12 

апрелда Бухоро амирлигига юборилган ҳарбий разведкачи 

Г.А. Арендаренко ўз бошлиқларига маълум қилган эди [3, 

98-б]. Яширин келаётган ушбу шахсларнинг турли миш-

мишлар тарқатишидан асосий мақсадлари Бухоро 

амирлиги аҳолиси орасида бесаранжомлик келтириб 

чиқаришдан иборат эканлигини англаш мумкин. Англия 

ҳукумати ҳам Россия империясига қарам бўлган 

Туркистон ўлкасида муаммолар бўлишидан манфаатдор 

бўлган деб хулоса қилиш мумкин. Аммо, аҳолининг 

ислом динига эътиқод қилиши ва Турк султонини 

ўзларининг диний раҳнамолари деб билишлари сабабли, 

Усмонийлар империясини минтақада кучайиши 

тарафдори бўлган. Маҳаллий аҳоли ҳам гарчи 

инглизлардан ёрдам кутсаларда Турк султони 

ҳомийлигига ўтишни исташларини яширмаганлар. 

Тадқиқот методологияси. 1880 йил 1 февралда 

капитан Арендаренко Шарқий Бухоро аҳолисидан 

эшитганларини ўз бошлиқларига йўллаган навбатдаги 

мактубида битиб; амир хизматига яқинда ўтган авғонлар 

тарқатган хабарларга кўра, инглизлар Бадахшон 

шаҳзодаси Ҳасан (авғонлар томонидан тахтдан ағдарилган 

Жаҳондоршонинг укаси – Ш.Ш) билан муносабат 

ўрнатганлари, шунингдек, уч ой аввалроқ Марв 

туркманлари ҳам Ҳиндистон ҳукуматидан ҳимоя ва 

ўзларининг итоатларига олишни сўраганликларини 

маълум қилган. Улар барча ҳимоячи ва ҳомий Рум (турк) 

султонининг бу ерларга келишини кутмоқда деб хабар 

берганларини ёзиб юборганлигини кўриш мумкин [4]. 

Шуни ҳам унитмаслик керакки, Туркистон ўлкаси ва 

ҳатто, Бухорога ҳам Усмонли турк давлатидан кириб 

келишни истовчилар энг аввало Россия империяси расмий 

идораларидан рухсат олиши керак эди. Чунки, XIX 

асрнинг 70-йилларидаги Россия-Бухоро, Россия-Хива 

шартномалари туркларнинг ушбу ҳудудларга эркин кириб 

келишларига чек қўяди. Шундан сўнг Авғонистон бутун 

Туркистон ўлкасига келаётган эмиссарлар учун муҳим 

плацдармга айланган ва Бухоро-Туркия муносабатлари 

айнан шу йўналишда ривожланган[13]. 

Туркистон ва Бухоро ҳудудларига турк 

эмиссарларининг кириб келиши кучайиши 1877-1878 

йиллардаги рус-турк урушидан сўнг кескин кучайиб 

кетган. Бухорога турк агентларининг кириб келиши 

асосан икки йўналишда бўлиб, биринчиси Байжон (Боку) 

орқали Краснаводск ва туркман чўллари орқали бўлиб, бу 

йўналиш Россия империяси ҳудудлари орқали ўтганлиги 

сабабли анча хавфлироқ эди. Иккинчи йўналиш 

Авғонистон орқали бўлиб, хавфсиз ва машҳур йўналиш 

бўлганлиги қайд этилган [14].  

Усмонли турк эмиссарларининг кўпчилиги Бухоро 

амирлигида турли касб эгалари сифатида – дарвиш, 

қаландар сифатида, ҳатто амирлик саройида яширин 

равишда маслаҳатчи қиёфасида фаолият олиб борганлар. 

Ана шундай шахслардан бири, Бухоро амирлиги саройида 

хизмат қилган асли истамбуллик шайх Абдулмажид 

Усмонли турк султони Абдулҳамид II нинг Бухородаги 

ишончли одамларидан бири бўлган. Бу шахс кейинчалик, 

Андижон қўзғолонида ҳам иштирок этганлиги хусусида 

маълумотларни З.Раҳмонқулова ўз изланишларида 

келтириб ўтган [21]. Андижон қўзғолони хусусида, 

тарихий адабиётларда турлича фикр-мулоҳазалар 

келтирилган бўлиб, уларнинг айримларида қўзғолон 

бошланишида, Дукчи Эшон фаолиятида хорижий 

разведка аралашуви, биринчи галда инглиз-турк 

агентураси қўли бор деган маълумотлар келтириб 

ўтилганлигини кўриш мумкин [24]. 

Таҳлил ва натижалар. Усмонли Турк давлати 

махсус хизмати вакилларининг Ўрта Осиё, хусусан, 

Бухоро амирлигида эркин ҳаракат қилишида Бухоро 

ҳукумати, йирик савдогарлар, диний уламолар ҳам катта 

ёрдам берган. Мисол тариқасида келтириб ўтиш жоизки, 

1883 йил туркманларнинг Иолатан уруғига турк махсус 

хизмати вакили бўлган эшон Мансур исмли шахс келган 

ва туркманларни Россия империясига қарши ғазовот 

урушига чорлай бошлаган. Аммо, уруғ етакчиси Сарихон 

Россияга садоқатли бўлиб, Эшон Мансурни тарғиботи 

учун ҳибсга олиб бу хусусда империя маъмурларига хабар 

етказган. Вужудга келган вазиятда Эшон Мансурни 

қутқариш ишига бухоролик бир яҳудий савдогар 

аралашган. У Эшон Мансурни Сарихондан сотиб олгач, 

унинг изи бутунлай йўқотилган. Бу воқейликларнинг 

тўлиқ тафсилоти билан Бухоро амири Музаффархон 1883 

йил 8 сентябрда генерал-губернатор М.Г. Черняевни 

шахсан ўзи огоҳлантирган[15]. Юқоридаги фикр-

мулоҳазалардан келиб чиқиб, турк эмиссарларининг 

Туркистон ва Бухорода фаолият олиб боришига 

Бухоронинг рамийлари, бой қатлами хайрхоҳ бўлганлар 

деб хулоса қилиш мумкин. Шуни алоҳида таъкидлаш 

мумкинки, турк тарғиботчилари билан вазият ҳар қанча 

кескинлашмасин халқаро вазият 1867-1917 йилларда 

Бухоро ёки Туркистон учун Россия-Туркия уруши 

бошланишига олиб келмаган. Тарихчи олим Ф.Исҳоқов 

фикрича, Россия Эрон, Туркия каби мусулмон давлатлари 

билан бир неча марта урушлар олиб борган бўлсада, 

уларнинг бирортаси Ўрта Осиёда ҳукумронлик қилиш 

учун содир бўлмаганлигини келтириб, олиб борилган 

элчилик алоқалари, тарғиботчилик ва икки ўртадаги 

қарама-қаршилик урушгача олиб бормаган[7]. 

Турк султони барча мусулмонларнинг халифаси 

эканлиги тўғрисидаги қарашлар ва Ислом динининг 

расмий етакчиси, олий раҳнамоси деган қарашлар 

натижасида Бухорода XIX асрнинг 90-йилларида Туркия 

фойдасига маблағ тўплаш ва уни Турк султонига етказиш 

ишлари бир неча бор амалга оширилган. XIX асрнинг 90-

йилларида Бухорода руҳонийлар бошчилигида ислом ва 

халифани қўллаб-қувватлаш мақсадида хайриялар тўплана 

бошланганлигини Россия империяси айғоқчилик 

идоралари маълумотларида қайд этиб ўтилган. 

Шунингдек, 90-йиллар давомида тўпланган хайрия 

маблағининг умумий қиймати 680 минг олтин рубль 

миқдорида эканлиги хусусида маълумотлар ҳам мавжуд 

бўлиб, Туркияга бу маблағлар асосан ҳаж зиёратига 

борувчилар орқали етказиб берилганлиги тарихий 

адабиётларда қайд этиб ўтилади [22]. 

Усмонли турк давлати раҳнамолари тарғибот учун 

юборишни режалаштирган вакилларини келиб чиқиши 

Бухородан бўлган кишилардан танлашга ҳаракат 

қилганлар. Асли Туркистон ўлкасидан бўлиб, Туркияда 

бир неча йил яшаган ва Туркия фойдасига тарғибот 

ишларини Туркистон ва Бухорода тарқатишни мақсад 

қилганларни ўз юртига кириб келиши осон бўлиб, уларни 

ўз юртида ҳамюртлари билан турли алоқалари 

мавжудлиги тарғибот ишини осонлаштирарди. Мисол 

тариқасида келтириб ўтадиган бўлсак, 1884 йилда Ўш 

уездида Туркия фойдасига тарғибот ишларини олиб 

борган Саид Халифа Эшон Россия империяси маъмурлари 

томонидан таъқиб остига олинади. Аммо, Саид Халифа 

Эшон таъқибдан қочиб яширинишга уринади. Разведка 

маълумотларига кўра унинг Бухоро томонларига 

кетганлиги аниқланган. Бу хусусда Бухоро амирлиги 

ҳукумати огоҳлантирилиб, Саид Халифа Эшоннинг асли 

Бадахшон (Ғарбий Помир ҳудуди)дан бўлиб, У Туркияга 

ўқиш мақсадида кетганлиги, кейинроқ эса Туркия 

фойдасига тарғибот ишларини олиб бориш мақсадида 

Россия давлатининг рухсати бўлмасада тарғибот учун 

кириб келганлиги, Бухорога келиш эҳтимоли бўлганлиги 

сабабли, амир Музаффар ва қушбеги огоҳлантирилган. 

Хатга жавобан Бухоро амирлиги маъмурлари агар Халифа 

Эшон Бухорога келса дарҳол қўлга олишга ваъда бериб, 

уни зиндонга ташлашга ёки генерал-губернаторлик 

хоҳласа уни русларга топширишларини маълум 

қиладилар [16]. Айрим бухороликлар эса, Истамбулдан 

туриб маҳаллий аҳолини Россияга қарши курашга 

чорлаганлар. Шундайлардан бири сифатида  1889 йилда 

Карманада туғилган Муқимиддин Бойжонни мисол қилиб 

келтириш мумкин. Отаси вафотидан сўнг амакиси қўлида 

қолган, таниқли Саид ота уруғидан бўлган бу шахс 

амакиси зулмидан аёллар кийимини кийиб қочган. Катта 

қийинчиликлар билан Эрон орқали Туркияга боради ва бу 

ерда ўқиб, ўзи ҳам 15 болани таълим олишига 

кўмаклашган ва “Фанларни ривожлантириш Турон 

жамияти”ни тузиб, Туркия фойдасига тарғибот ишларини 

олиб борган [5]. Бундан ташқари Бухорода мавжуд сиёсий 

тартиблар, мутаассиб уламолар билан келиша олмай 

қолганлари ҳам Туркияга қочиб кетишга мажбур 

бўлганлар. Ўша давр воқейликларнинг гувоҳи бўлган 

Садриддин Айний Муттасим имсли олим хусусида 

маълумот келтирилиб, “...Муттасим Бухоро шаҳридаги 

бир дўстининг уйида бир неча кун яшириниб ётди. 

Ҳукуматнинг қидириш ишлари бир даражада пасайгач, 

Бухоро музофотидан чиқиб тўғри Туркияга жўнади. У 

ерда бир матбаага муҳаррир бўлиб хизматга кирибди. 

Муттасим забардаст олим бўлганлиги учун унинг таҳрири 

остида китоблар бошқа Шарқ ўлкалари мадрасаларида 

ҳам шуҳрат топди ва Бухоро китобфурушлари ҳам у 

билан алоқа боғладилар,-деб ёзган[23]. 

Усмонли турк давлати тарғиботчиларни юборишда 

Буюк Британиянинг дипломатик босим ўтказишидан ҳам 

фойдаланишга ҳаракат қилган. Усмонийлар архивида 

сақланиб қолган айрим ҳужжатларда бу хусусда 

маълумотлар мавжуд. Архив ҳужжатларининг бирида 

келтирилган маълумотларда 1890   йил 11 июлда 

Усмонийлар элчиси Англия ташқи ишлар вазирлигига 

норозилик нотасини топширганлиги, унда қандайдир Бинс 

исмли шахсни Россия империяси маъмурлари Бухорога 

киришга қаршилик қилганлиги келтирилган [8]. Эҳтимол, 

бу шахсни Англия Бухрога кириши учун Россияга 

дипломатик босим ўтказишга ваъда бергандир. 

Тарихий адабиётларда келтирилган 

маълумотлардан хулоса қилиш мумкинки, Усмонийлар 

давлати Бухороликларни ўзига мойил қилишда турли усул 

воситалардан фойдаланганлар. Бухородан бўлганларга 

турли моддий ёрдамлар кўрсатиш, уларга имтиёзлар 

бериш орқали тобора кўпроқ Туркияга мойил ва 

садоқатли бухороликлар сони кўпайтирилган. 1881 йилда 

Усмонли Турк давлати ташқи ишлар вазилигининг Сурия 

(Шом) вилояти маъмурларига юборилган буйруқда, 

Бухоро давлати гарчи Россия империясига қарам давлат 

бўлсада, ўлкага зиёрат ёки бошқа юмуш билан келган 

бухороликларни Россия империясининг паспорти бўлмаса 

уларни Бухоро фуқаролари деб ҳисоблашларини ва уларга 

амалий ёрдам кўрсатиш кераклиги ёзилганлигини кўрамиз 

[9, 139-б]. Бу каби буйруқлар Усмонли турк давлатининг 

барча вилоятларига юборилган. 

Усмонли турк давлатида бухороликларга бу каби 

имтиёз ва кўмак беришнинг асосий сабаблари биринчидан 

Бухоро Шарқда ислом динининг марказларидан бири 

сифатидаги шуҳрати бўлса, иккинчидан Россияга қарши 

бухороликлар орасидан тарғиботсиларни ёллаш масаласи 

ҳам мавжуд эди. Шу сабабли бухороликларга XIX 

асрнинг охирида Усмонийлар империяси ҳудудида турли 

имтиёзлар берилганлигини кўришимиз мумкин. Ушбу 

фикр-мулоҳазаларни тасдиқлаш учун Усмонийлар 

империясининг Ироқдаги ноибига йўлланган фармон 

мазмуни билан танишишнинг ўзи кифоя қилади. Фармон 

1899 йил 21 декабрда юборилган бўлиб, Ироққа келган 

муҳожирлар ва уларнинг сони 200 киши эканлиги, 

уларнинг ярми бухоролик бўлганлиги сабабли, уларни 

Тигр дарёси ҳавзасида Боғдод шаҳри яқинида 

деҳқончилик қилиш учун қулай ерларда жойлаштириш ва 

харажатларни давлат хазинасидан қоплаш хусусида 

фармон берилганлиги келтириб ўтилган [10]. 

Бухорода Туркия томонидан олиб борилган 

тарғибот ишларининг асосини турли адабиётлар, 

брошюралар, газеталар тарқатиш ишлари ҳам ташкил 

этган. Бухорода маърифатпарварлик ва 

тараққийпарварлик ғояларининг тарқалишида Усмонли 

турк давлатининг ўрни муҳим аҳамиятга эга бўлиб 

ҳисобланади. Аммо, Бухорода матбуот ва турли босма 

адабиётларни кириб келишида Ҳиндистон дастлабки 

вақтларда Туркиядан кўра устун мавқега эга бўлган. 

Жумладан, 1888 йилги маълумотларга қараганда Бухоро 

бозорларида Туркияда чоп этилган китоблардан кўра 

Ҳиндистонда чоп этилганларини кўпроқ учратиш мумкин 

[1, 280-б]. XIX аср охирида Туркиядан матбуот, турли 

адабиётларнинг кириб келиши кучайиб, уларнинг 

тарғиботчиликдаги роли ва аҳамияти ошиб борди.  

Усмонийлар давлати томонидан кўрилган турли 

тадбирлар ва Бухорога тинимсиз юбориб турилган 

тарғиботчилар ва уларнинг фаолияти натижасида XIX 

асрнинг охирида Усмонли турк давлатига Бухорода 

хайрхоҳ бўлганлар, барча мусулмон ва туркий халқларни 

Усмонийлар қўл остида бирлаштириш тарафдорлари 

кўпайиб боради. Улар Туркияга моддий ёрдам кўрсатиш, 

турк армияси ва флотини кучайтиришга имкон қадар 

кўмаклаша бошлайдилар. XIX асрнинг 90-йилларида 

Бухоро руҳонийлари ислом ва халифа (Усмонли турк 

султони-Ш.Ш.)ни қўллаб-қувватлаш учун 4 млн танга 

(680 минг олтин рубль миқдорга тенг-Ш.Ш.) миқдорда 

хайрия тўплаганлар ва турли йўллар билан Туркияга 

юборганлар [2]. 

Туркия билан муносабатларда XX асрнинг 

бошлари алоҳида босқич бўлиб, XIX асрнинг охири-XX 

асрнинг бошларида Бухорода вужудга келган ва 

ривожланиб борган жадидчилик қарашларида ҳам Туркия 

асосий ўринда турганди. Таълим олиш, дунё илм-фан 

ютуқларини мукаммал эгаллаш орқали миллий 

мустақилликни тарғиб қилган жадидлар, турли ҳудуд, 

минтақаларда мактаб, мадраса, масжид каби таълим 

даргоҳларини вужудга келтиришга ҳаракат қиладилар. 

Бухоро амирлигида ҳам бу ҳолат кузатилган бўлиб, бу ҳол 

янги усул мактаблари ташкил этиш ва ёшларни хорижга 

ўқишга жўнатиш орқали ўз ниятларини амалга оширишга 

ҳаракат қилганлар. Усмонийлар давлати архивларида 

сақланиб қолинган ҳужжатларнинг бирида, 1901 йил 30 

январда Бухоро амирлиги Ҳисор беклиги бегининг 

Истамбулдаги “ўзбеклар” масканида масжид қурганлиги 

қайд этиб ўтилган [11]. Шайх Сулаймон Афанди 

раҳбарлик қилган ушбу бухороликларнинг “ўзбеклар” 

номидаги текке унинг вафотидан 10-11 йил ўтиб, 1900 

йилда Бухоро амирлигининг Ҳисор вилояти волийси 

(ҳокими) томонидан қайта таъмирланганлиги, бекнинг 

номи эса Остонақул Қушбеги бўлиб, Бухоро такяси ёнида 

масжид-тавҳидхона қурдирганлиги ҳам адабиётларда қайд 

этилган [25]. Айнан мана шу каби масжид, мадрасаларда 

таълим олганлар кейинчалик Бухоро амирлиги ҳудудига 

тарғиботчилик учун юборилганлар. 

Хулоса. Умуман XX аср бошларида Шарқ 

дунёсининг миллий озодлик курашлари географиясида 

ҳам чуқур ўзгаришлар содир бўлди. Тараққийпарварлар, 

зиёлилар ва маърифатпарварлар Россия империясининг 

Шарқ ва Ғарбдаги ташқи сиёсати ва дунёнинг тўрт 

томонидаги рақиблари хусусида маълумотларга эга 

бўлдилар. Шунингдек, мустамлака ва метрополия 

мамлакатлари, уларнинг тарихи, тараққиёт босқичлари 

хусусидаги маълумотлар тўплана бошланади. 1904-1905 

йилларда содир бўлган урушда Россия империяси 

Япониядан енгилгандан сўнг, Бухорода “Пантуркизм” 

ғояларига “Панавғонизм” ғоялари яна ҳам кучайиб, 

Бухорони мустақил бўлишига ҳам айрим умидлар пайдо 

бўлган. Бу ғоянинг асосий таянчи Авғонистон (Туркия 

ҳомийлигида-Ш.Ш.) ёрдамида қуролли курашлар 

натижасида Россия империяси протекторатидан 

қутилишга оид қарашлар вужудга келган[17]. 

Туркия ва унинг ҳомийлигидаги Авғонистон 

давлати ёрдамида (Аслида ҳар иккала давлат ҳам Англия 

томонидан қўллаб-қувватланган-Ш.Ш.) Россиядан озод 

бўлиш ғоялари русс-япон урушидан сўнг кучайиб борган. 

Авғонистон орқали Бухорога кўп миқдорда қурол олиб 

кириш ҳолатлари кучайган. 1905 йил Керки горнизони 

бошлиғи ўз бошлиқларига йўллаган ахборотида Портсмут 

(рус-япон уруши якунларига оид сулҳ-Ш.Ш.) сулҳидан 

сўнг, Авғонистон орқали Бухорога қурол олиб келиш 

кучайганлигига оид хабар маълум қилинади[17]. 

Бухоро амирлигида тўғридан-тўғри таъсир ўтказа 

олмаган Турк султони Авғонистон орқали Бухорода 

антирус ҳаракатини кучайтиришга ҳаракат қилган. Аммо, 

Россия империяси разведка идоралари ҳам Туркия, 

Авғонистон, умуман Туркистон ўлкаси билан чегарадош 

давлатлар ва улардаги ижтимоий-иқтисодий, сиёсий 

ўзгаришларни диққат билан кузатиб борганлар. 

Жумладан, 1908 йил рус разведкаси Авғонистон пойтахти 

Кобулда 10-12 кишидан иборат туркларнинг қурол ва тўп 

тайёрлаш заводида ишбошқарувчилар сифатида 

ишлаётганликларини аниқлаб ўз раҳбарларига хабар 

қилган[17]. 

Хулоса ва таклифлар. XIX асрнинг охири-XX 

асрнинг дастлабки йилларида Бухоро-Туркия давлатлари 

орасидаги муносабатлар нисбатан тинчлик даврига тўғри 

келди деб хулоса қилиш мумкин. Гарчи, бу даврда ҳам 

Россия ва Усмонийлар салтаналари бир-бирига ғоявий 

нуқтаи-назардан рақиблар бўлсаларда, Ўрта Осиё, 

мусулмон дунёсида ўзаро манфаалари тўқнаш келган 

бўлсада, амалда уруш ҳолатлари содир бўлмади. Бухоро 

билан Туркия алоқалари яширин равишда, тарғиботчилар, 

зиёратчилар орқали амалга оширила бошланди. Аммо, 

Бухоро-Туркия муносабатларида фақатгина Турк султони 

фойдасига эмас, балки унга қарши бўлган ғоялар, 

мафкуралар ҳам кириб кела бошлаганлигини кўришимиз 

мумкин. Конституцион монархия, замонавий билимларни 

эгаллаш, фан-техника тараққиёти ютуқларини ҳаётга 

тадбиқ этиш, давлат ва жамият ишларида дин, диндорлар 

фаолиятини чеклаш каби масалалар ҳам кириб кела 

бошладики, бу ҳол турк тарғиботчилигининг икки оқимга 

анъанавий “Пантуркист” ва “Панислом” тарғиботчилиги, 

шунингдек, замонавий қарашларга эга тарғиботчиларга 

бўлинганлиги ҳақидаги хулосаларни беради.  

Иккинчи бир томондан, Бухороликларнинг 

ижтимоий-иқтисодий ва маданий жиҳатдан Туркия билан 

муносабатлари Авғонистон орқали амалга оширила 

бошланиб, келажакда Россия протекторатидан ушбу 

давлат ёрдамида (албатта Туркиянинг умумий кўмаги 

остида-Ш.Ш.) озод бўлиш ғоялари тарқала бошлаган. Бир 

сўз билан айтганда Истамбулдаги теккелардан бошланган 

тарғиботчилик ишлари XIX аср охири-XX аср бошларида 

Бухоро аҳолисининг турли табақа ва қатламлари орасига 

чуқур кириб борди деб ҳисоблаш мумкин. 

1-илова 

Туркиядаги Бухоро ўзбеклар теккеси шайхи бўлган шахсларнинг хронологик рўйхати. 

Т/Р Шайх исми Шайхлик қилган йиллари 

1 Шайх Мирза Маҳмуд Афанди, Шайх Абдуллоҳ Афанди 1760 

2 ШайхЯҳёАфанди 1770 

3 ШайхМаҳмуд Саид Афанди 1800 

4 Шайх Маҳмуд Афанди, Шайх Абдуллоҳ Афанди 1861 

5 ШайхСулаймонАфанди 1867 йилданолдин 

6 Шайх Мирза ОлимАфанди 1890 

7 ШайхБуюкАбдулмажидАфанди 1895 

8 ШайхАбдурраҳмонАфанди 1911 

9 Шайх Абдурраҳмон Афанди 
1953 йилга қадар ушбу такяда яшаган. Шайхлик қилган йиллари 

ўрганиш натижасида аниқланмади. 

